
ՆԵՐԱԾՈՒԹՅՈՒՆ 

Հետազոտության թեմայի արդիականությունը․ Կյանքի, գիտության, տեխնիկայի ու 

մշակույթի հարաճուն զարգացմանը զուգընթաց դպրոցն էլ անընդհատ զարգանում ու 

կատարելագործվում է՝ հնարավորին չափ համահունչ դառնալով կյանքի հետ։ Ուսուցման 

պրոցեսի կազմակերպման ավանդական ձևերի ու եղանակների փոփոխման, նորացման ու 

արդիականացման հարցը այժմ մանկավարժական գիտության առջև ծառացած ու 

անհետաձգելի խնդիրներից մեկն է։ 

Փոխվել են առաջին դասարանցիները, այլ են նրանց մտածելակերպն ու 

աշխարհայացքը, նախասիրություններն ու զբաղմունքները: Այսօր առաջին 

դասարանցիների կյանքում մեծ տեղ են զբաղեցնում թվային տեխնոլոգիաները, ինչը չի 

կարող չանդրադառնալ նաև ուսումնական գործընթացի կազմակերպման վրա. միայն 

ավանդական մեթոդների կիրառումն այլևս արդյունավետ չի լինի: 

Թեմայի արդիականությունը պայմանավորված է վաղ ուսուցման պայմաններում 

գրաճանաչության նորովի կազմակերպման պահանջներով և դպրոցի և ուսուցիչների ոչ 

լիարժեք պատրաստականությամբ: 

Հետազոտության նպատակն է գրաճանաչության գործընթացը սովորողների համար 

հնարավորինս հետաքրքիր և արդյունավետ դարձնելուն ուղղված մեթոդական ցուցումների 

մշակումը: 

Հետազոտության խնդիրները․ 

1. Ուսումնասիրել գիտամեթոդական գրականություն հիմնախնդրի 

վերաբերյալ: 

2. Պարզել գրաճանաչության մեթոդների ընտրության մոտեցումները և դրանց կիրառման 

փորձը վաղ ուսուցման պայմաններում: 

3. Վերլուծել գրաճանաչության կազմակերպման դժվարություններն ու դրանց 

հաղթահարման միջոցները։ 

4. Վերլուծել և ամբողջացնել գրաճանաչության արդյունավետ կազմակերպման 

ժամանակակից մոտեցումները և մշակել մեթոդական ցուցումներ: 

Ուսումնասիրության նորույթը: Ուսումնասիրության ընթացքում մեր կողմից 

ամբողջացվել են գրաճանաչության կազմակերպման նոր մոտեցումները և մշակվել են 

մեթոդական ցուցումներ՝ ուղղված սովորողների խոսքի, ստեղծագործական 

կարողությունների, սոցիալական և համագործակցային հմտությունների զարգացմանը: 

Հետազոտության մեթոդները․ Ուսումնասիրության տարբեր փուլերում կիրառել ենք 

հետևյալ մեթոդները. 

 դասերի դիտարկում և վերլուծություն, 

 դասերի պլանավորում, իրականացում և արդյունքների վերլուծություն, 

 հարցախույզ ուսուցիչների շրջանում, 

 արդյունքների քանակական և որակական վերլուծություն: 

Հետազոտության արդյունքում մեր կողմից մշակվել են գրաճանաչության 

կազմակերպման մեթոդական ցուցումներ և ստեղծվել են ուսումնական միջոցներ՝ տպագիր 

և էլեկտրոնային: Ուսումնասիրության արդյունքները օգտակար կլինեն ուսուցիչների 

համար. նրանք կարող են գրաճանաչության կազմակերպման ընթացքում հետևել 

մեթոդական ցուցումներից և կիրառել ուսումնական նյութերը:  

ԳԼՈՒԽ 1. ԳՐԱՃԱՆԱՉՈՒԹՅԱՆ ԿԱԶՄԱԿԵՐՊՄԱՆ 

ԱՌԱՆՁՆԱՀԱՏԿՈՒԹՅՈՒՆՆԵՐԸ 

Հայերենի զարգացման ու ձևավորման ընթացքը բաժանվում է չորս շրջանի, որոնք 

համապատասխանաբար կոչվում են՝ 

1. Հնագույն կամ նախագրային, որը ընդգրկում է հայերենի կազմավորումից մինչև 5-

րդ դարի սկիզբը՝ մինչև հայ գրերի գյուտը, 

2. Հին հայերեն կամ գրաբար, որը գրավոր կերպով ավանդված է 5 - 11-րդ 

դարերից, 

3. Միջին հայերեն, որ ավանդված է միջնադարյան, հատկապես կիլիկյան շրջանի 

մատենագրության մեջ 12 - 16 դարեր, 

4. Նոր կամ աշխարհաբար՝ 17-րդ դարից մինչև մեր ժամանակները։ 

Հայերենի զարգացման հնագույն կամ նախագրային շրջանը, ինչպես նշվեց, 

ընդգրկում է վաղնջական ժամանակներից մինչև 5-րդ դարը, երբ ստեղծվեցին հայոց գրերը։ 

Գրաճանաչության մեթոդիկայի հիմքը նախապես եղել է տառը: Այդ է պատճառը, որ 

պատմության ընթացքում գերակշռել են գրաճանաչ դարձնելու տառային մեթոդները: 

Հայ իրականության մեջ գրաճանաչության գործընթացում հնչյունն ընդունվեց որպես 

հիմք, և գերիշխեց հնչյունային մեթոդը, երբ Մաշտոցն ու իր սաներն սկսեցին հայ 

մանուկներին կարդալ – գրել սովորեցնել՝ տարածելով Հայոց այբուբենը (հիշենք, որ դա 405 

թվականն էր): Հնչյունային կամ հնչական մեթոդը փոխանցվեց մանկավարժական մտքի 

պատմության փուլերով: 19-րդ դարում գիտակցվեց մաշտոցյան այբուբենի հնչյունային 

լինելու առավելությունն ու արժեքը և գրաճանաչության գիտական որոշակի սկզբունքների 

հերթագայությամբ՝ վերջնականապես ընդունվեց հնչյունային մեթոդը: Այն Աղայանի 

շնորհիվ կատարելագործվեց, գիտականորեն հիմանավորվեց, հրատարակված 

այբբենարանների միջոցով փոխանցվեց և հաստատապես մտավ հայ դպրոց: Այսօր էլ 

մասնագիտական գրականության մեջ այն անվանվում է Աղայանի մեթոդ: 

ԳՐԱՃԱՆԱՉՈՒԹՅԱՆ ԺԱՄԱՆԱԿԱԿԻՑ ՄԵԹՈԴՆԵՐԸ ԴՊՐՈՑՈՒՄ 
Գրաճանաչության մեթոդիկայի պատմական զարգացման գործընթացում մեկը 

մյուսին փոխարինել են տարբեր մանկավարժահոգեբանական հիմնավորումներ ունեցող 

մեթոդներ, հիմնարար տեսություններ, որոնք անցնում են այբբենարանից այբբենարան, 

մեթոդիկայից մեթոդիկա։ 

Այսօր հայ իրականության մեջ գործում են գրաճանաչության ժամանակակից 

վերլուծական - համադրական հնչյունավանկային և վերլուծական - համադրական 

հնչյունաբառային մեթոդները: 

Այդ երկու մեթոդների դեպքում էլ աշխատանքն ընթանում է խոսքի ամենամեծ 

միավորի՝ պատմության վերլուծությունից՝ հասնելով մինչև հնչյուն - տառ։ Բառի 

հնչյունային վերլուծությունը նախորդում է համադրման փուլին, սակայն երկու փուլերը 

սերտորեն կապված են, որովհետև նոր հնչյունի ուսումնասիրությունն իրականանում է 

բառի շուրջ վերլուծական և համադրական աշխատանքի միջոցով։ Այսպիսով հնչյուն - 

տառերի ուսուցումն ընթանում է հնչյունից տառը գնացող ուղիով, աշակերտը նախ՝ 

ծանոթանում է, ընկալում անծանոթ հնչյունը, հետո սովորում է այդ հնչյունի տառերը՝ 

մեծատառը և փոքրատառը։ 

Վերլուծական - համադրական հնչյունավանկային և վերլուծական - համադրական 

հնչյունաբառային մեթոդները ժամանակակից արդյունավետ մեթոդներից են, որովհետև 

ուսուցումը հենվում է սովորողների ունեցած խոսքային կենսափորձի վրա։ Հնչյունային 

վերլուծական - համադրական մեթոդներով սովորողներին գրաճանաչ դարձնելու 

գործընթացում բավականին ժամանակ է հատկացվում հնչյունային աշխատանքին, որը 

մեծ եռանդ ու ջանքեր է պահանջում և՛ ուսուցչից, և՛ սովորողից։ 

Այս գործընթացն իրականացվում է տրամաբանորեն իրար հետ շաղկապված, մեկը 

մյուսին նախապատրաստող հինգ քայլաշարով․ 

 հնչող խոսքի ունկնդրում և վերարտադրում, 

 խոսքից՝ նախադասության, նախադասությունից՝ բառի անջատում և արտասանում, 

 արտասանած բառի վանկային վերլուծություն, 

 բառի մեջ մտնող հնչյունների արտաբերում, բառի մեջ դրանց 

տեղի որոշում, արտաբերման նրբություննների քննարկում, 

 հնչյունի պատկերի՝ տառի դիտարկում։ 

Գրաճանաչության ուսուցումն այսօր իրականացվում է փուլային մոտեցմամբ՝ 

համակարգված և կանոնակարգված ձևով: 

Գծապատկեր 1․ 

 

Նախապատրաստական շրջանի հիմնական նպատակը սովորողներին կարդալ – գրելուն 

նախապատրաստելն է: Նախապատրաստական շրջանը ոչ միայն անհրաժեշտ, այլև խիստ 

կարևոր է, քանի որ հետագա աշխատանքի  հաջողությունը մեծ չափով կախված է նաև 

սովորողների խոսքի, հնչյունային  լսողության, մանր մկանների զարգացման, ինչպես նաև

 ուսումնական գործունեություն իրականացնելու  պատրաստակամության և 

պատրաստականության մակարդակից: Երեխաների մեծ մասն առայժմ դպրոց է գալիս  

չնախապատրաստված, ուստի այդ նախապատրաստումը  պետք  է ստանա 

դպրոցում՝ ժամանակակից մանկավարժական պահանջներին համապատասխան: 

Պրոֆեսոր Ա. Տեր-Գրիգորյանն ամփոփեց ու ստեղծագործաբար վերամշակեց հնչյունային

 մեթոդն ու դրա գործադրման  հնարները՝  դիտարկելով նաև գրաճանաչության 

գործընթացի ինքնատիպությունը,  արդյունքներն ու այլ մեթոդների նկատմամբ   

վերլուծական - համադրականի   առավելությունները:

ԳԼՈՒԽ 2. ԳՐԱՃԱՆԱՉՈՒԹՅԱՆ ՇՐՋԱՆՈՒՄ ԵՐԵԽԱՆԵՐԻ ԽՈՍՔԻ 

ԴԺՎԱՐՈՒԹՅՈՒՆՆԵՐԸ 

Երեխաները դպրոց են գալիս խոսելու, պատմելու, արտասանելու, երգելու, իրենց 

տեսածը, լսածը, խոհերն ու զգացումները լեզվով արտահայտելու որոշակի 

կարողություններով, որոնք հսկայական ու անփոխարինելի նշանակություն ունեն նրանց 

մտավոր զարգացման ու հետագա առաջընթացի համար: Սակայն բնական 

ճանապարհով յուրացված լեզվական այս պաշարը դպրոցում դրվում է որոշակի 

համակարգի տակ: Դեռևս այբբենարանում տրված նկարների, առանձին բառերի, 

բառակապակցությունների, նախադասությունների ու կապակցված նյութերի, 

էքսկուրսիաների, զննական նյութերի և այլ միջոցներով երեխաները տարրական 

տեղեկություններ են ձեռք բերում շրջապատի աշխարհի, մարդկանց աշխատանքի և այլ 

երևույթների վերաբերյալ:  

Ճիշտ ընթերցանության ընթացքում աշակերտը հայտնաբերում է բառարվեստի 

նուրբ հնարները, և ինքն էլ իր խոսքի վերարտադրման մեջ համապատասխան բառեր 

օգտագործելով փորձում է հետաքրքիր մտքեր արտահայտել: Այստեղ տեղին է հետևել 

Սենեկայի խորհրդին. «Եթե որևէ բան ընթերցում ես, յուրացրու գլխավոր միտքը»: 

Ընթերցելու ժամանակ այն, ինչ ձեռք է բերվում գրչի միջոցով դառնում է միս ու այրուն:1 

Կրտսեր դպրոցական տարիքում ինտենսիվ զարգանում և հարստանում է 

երեխայի խոսքը: Ուսուցիչը կարող է օժանդակել այս գործընթացին՝ ապահովել հարուստ 

խոսքային միջավայր (գրքերի ընթերցում, ֆիլմերի դիտում, խոսքի ունկնդրում), ստեղծել 

դասաժամերին արտահայտվելու և շփվելու հնարավորություններ: Ուսման սկիզբը շատ 

բարդ ու պատասխանատու է երեխայի համար: 

Երեխան պետք է ունենա լայն պատկերացումներ` պատկերային, տարածական, 

խոսքի զարգացման համապատասխան մակարդակ: Հենց այս գործողությունների 

բացակայությունն էլ բերում է խոսքի զարգացման դժվարություններին: Ինտելեկտի 

առամձնահատկությունների ուսումնասիրությունն սկսվում է հիշողության 

հետազոտությունից հոգեկան գործընթաց, որը անքակտելիորեն կապված է մտածականի 

հետ: Վեց յոթ տարեկանների մոտ նոր է զարգանում ուշադրությունը: 

                                                      
1 Խումարյան Վ.,  Բանավոր խոսքի զարգացման ուղղությամբ տարվող աշխատանքներ,2000թ.5, էջ 12: 

Տարբեր երեխաներ ուշադիր են տարբեր չափով, հադիպում ենք նաև անուշադիր 

աշակերտների, ովքեր իրենց ուշադրությունը կենտրոնացնում են ոչ թե դասերի, այլ 

ուրիշ բաների վրա: Եթե այդպիսի երեխան նայում է գրքին կամ ուսուցչին, նա չի տոսնում 

առաջադրանքները, չի լսում ուսուցչի խոսքը: Այսպսով՝ աշակերտների խոսքի 

զարգացման, ազատ և անկաշկանդ արտահայտելու կարողությունների մշակման համար 

այբբենարանի էջերում կան բազմաթիվ միջոցներ. 

● Հորինի՛ր մի պատմություն նկարի շուրջ: 

● Պատմի՛ր թե ինչ ես տեսնում նկարում: 

● Բնագրին կից նկարազարդման բովանդակության պատմում: 

● Անհեթեթ սխալներով լի նկարներում սխալների գտնում:  

● Ստեղծված խնդրահարույց իրավիճակներից դուրս գալու ելքեր որոնում 

● Բնագրերի բեմականացում 

● Հանելուկների հորինում: 

Ինչպես տեսնում ենք ներկայացված ցանկից խոսքի զարգացմանը նպատակաուղված 

է առաջադրնքների մի համակարգ: Այդ առաջադրանքները քայլ առ քայլ «բացում» է 

երեխայի լեզուն, նա ավելի ու ավելի համարձակ է դառնում իր մտքերն արտահայտելիս, 

կարողանում է դրանք ձևակերպել տրամաբանական կաղապարներով, 

եզրակացություններ է անում, դառնում ինքնուրույն ու ինքնավստահ:2 

Հետայբբենական շրջանում իրականացվում են ավելի շատ շարժուն խաղեր: Այդ իսկ 

պատճառով իրականացրեցինք այդպիսի խաղ: 

Խաղ - «Շղթա» 

Խաղի նպատակը: Արագ կողմնորոշվելու, համատեղ գործելու կարողությանոունների, 

ուշադրության զարգացում 

Խաղի ընթացքը: Ընտրվում է խաղավար 

Հրաանգ: Խաղավարը փոձելու է բռնել փաղչող խաղացողներիդ: Եթե նրան հաջողվի 

բռնել ձեզանից որևէ մեկին, վերջինս նունպես կդառնա խաղավար, և վերցնելով 

առաջին ձեռքը կփորձի բռնել մյուսներին: Հաջորդ բռնվողը, վերցնելով զույգ 

խաղավարների մեկի ձեռքը կփորձի բռնել մեկ այլ վազողի և այդպես շարունակ: 

                                                      
2 Սարգսյան Վ. Ա., «Այբբենարան» մեթոդական ձեռնարկ, Երևան, 2006,  40 էջ: 

Աստիճանաբար շղթան երկարելով կարող է շրջափակել մնացած փաղչողներին: 

Խաղ - «Երկու Արջ» 

Խաղի նպատակը: Ճկունության, արագաշարժության, երևակայության զարգացում: 

Խաղի կահավորում: Կավիճով գետնին նշել որջի տեղը: 

Խաղի ընթացքը: Ընտրվում է երկու արջ: 

Հրահանգ: Երկու «արջը» դուրս են գալիս «որսի»: Նրանք ձեռք ձեռքի բռնած, փորձելու 

են ձեռքերով շրջափակել իրենց որսին և տեղափոխել նրան իրենց «որջը»: Դուք պետք 

է փախչեք` խուսափելով արջերի ծուղակից:3 

Այս խաղերի շնորհիվ շատ ավելի դյուրին է դառնում երեխային ներգրավել 

դասապրոցեսին, և հասնել նրան, որ երեխաների խոսքի զարգացումը իրականացվում է 

նրանց համար ավելի հետաքրքիր պայմաններում, և բացի այդ, դա բավականին 

արդյունավետ է: Ուսուցիչները այսպիսի խաղեր կամակերպելով կզարգացնեն 

երեխաների բանավոր խոսքը և կհարստացնեն բառապաշարը: Երեխայի խոսքային 

գործունեության դրդապատճառների հարստացումը։ Սա ենթադրում է, որ երեխայի 

խոսքը զարգանում է նրա ամենօրյա հաղորդակցման ընթացքում, այսինքն՝ երեխայի 

համար խոսելու, հաղորդակցվելու բնական և իրական դրդապատճառները պետք է լինեն 

շփվելու, իմանալու, տպավորությունները կիսելու, իր այս կամ այն կարիքը հոգալու 

բնական պահանջմունքներները։ 

Ուստի երեխայի հետ շփումը, ինչպես նաև պարապմունքները պետք է կառուցվեն 

բնական հաղորդակցման վրա, քանի որ բնական հաղորդակցման ընթացքում հաշվի է 

առնվում երեխայի ցանկությունը, հետաքրքրությունները, ինչը խոսքային 

գործունեության բնական դրդապատճառներ է ծնում և բարձրացնում 

արդյունավետությունը: 

Մանկավարժի խնդիրն է ստեղծել այնպիսի իրավիճակներ, երբ երեխան 

հաղորդակցելու պահանջ ունենա, և ուսուցման յուաքանչյուր գործողություն պարունակի 

դրական դրդապատճառ: 

Մեր հետազոտության շրջանակներում իրականցրել ենք այսպիսի աշխատանք առաջին 

դասարանի երեխաների հետ: Մեր փորձարարական աշխատանքի ընթացքում կատարել 

                                                      
3 Բալայան Ա. 200 խաղ. Երեևան, «Զանգակ» 2017, էջ 64-66 

ենք հետևյալ վարժությունը`գտնել ավելորդ բառը: Երեխաները առանձնացրեցին մեկ 

բառ, որը դուրս է ընդհանուր օրինաչափությամբ օժտված բառերից: 

Պար, պարան, պարիսպ, պարկ, տապան (մնացած բառերը սկսվում են պ-ով): 

Մեր փորձարարական աշխատանքի ընթացքում կիրառեցինք հետևյալ խաղը: 

Խաղ «Վանկաշղթա» 

Խաղի նպատակը: Մտքի ճկունության, արագ մտածելու, խմբով աշխատելու 

կարողությունների զարգացում: 

Խաղի կահավորումը: Խմբերի քանակով պատրաստել վանկային քարտեր, գրելու 

թղթեր: 

Խաղի ընթացքը: Խաղի մասնակիցներին բաժանել երկու կամ երեք խմբի: 

Յուրաքանչյուր խմբի տալ մեկական վանկային քարտ և գրելու թուղթ: 

Հրահանգ: Հինգ րոպեի ընթացքում խմբերը պետք է գրեն քարտի վրա գրված 

վանկերով գրվող բառեր: Օրինակ` տա- տակառ, տանիք, տանել, տաղանդավոր և 

այլն: 

Ուշադրություն: Կարելի է կազմել նաև մեծատառով սկսվող բառեր, խաղի 

մասնակիցները պետք է գրեն այդ վանկերով սկսվող հատուկ անուններ:4 

Խաղ - «Ա՜յն ո՞վ է կանչում»: 

Նպատակը- Զարգացնել երեխաների լսողությունը ուշիմությունը, ծանոթացնել 

տարբեր բնաձայներին: 

 Ընթացքը - Աշակերտներից մեկը գալիս է գրատախտակի մոտ: Նա կանգնում է 

մեջքով դեպի դասարանը: Ուսուցիչը հերթով մոտենում է երեխաներին և շշնջում, 

թե ինչ միջատի, թռչնի, կենդանու ձայն պիտի հանի երեխան: Երեխաները ձայն են 

տալիս կու-կու, բըզզ, կվա-կվա և այլն: Գրատախտակի առջև կանգնած երեխան, ոչ 

միայն պիտի ասի, թե բնության մեջ, որ կենդանին է այդ ձայնը հանում, այլև որ 

երեխան էր «կանչողը»: Սխալվող երեխան պիտի երգի և պարի: 

  Գրաճանաչության երրորդ հետայբբենական շրջանի կրթադաստիարակչական 

խնդիրները հստակորեն տրված են մայրենիի առաջաին դասարանի ծրագրում: Դրանք 

են` ամրակայել և զարգացնել այբբենական շրջանում երեխաների ձեռք բերածը 

                                                      
4 Բալայան Ա. 200 խաղ. Երեևան, «Զանգակ» 2017, էջ 8 

հասկանալով և վերլուծելով կարդալու կարողությունները` ապահովելով կարդալու 

որակական հատկանիշների պահպանման որոշակի մակարդակ: Կատարելագործել 

ինչպես վայելչագրական, այնպես էլ ուղղագրական կանոններին համապատասխան 

երեխաների գրելու կարողությունները, «մաքրել», հարստացնել երեխաների 

բառապաշարը, զարգացնել բանավոր կապակցված խոսքը`պահպանելով հայերենի 

ուղղախոսության կանոնները, զարգացնել երեխաների բարոյակամային որակները, 

անգիր արտասանել այբուբենը` մեսրոպյան անվանումներով:5 

Գրաճանաչության հետայբբենական շրջանում ճիշտ կարդալու մակարդակին 

ներկայացվող հիմնական պահանջներն են`ճշտորեն, մաքուր և անխառն արտասանել 

բառի մեջ մտնող բոլոր հնչյունները, կարդալիս չավելացնել և բաց չթողնել տառեր, 

վանկեր, բառեր, չթրչել տողից տող: Պահպանել հայերենի ուղղախոսության կանոնները: 

Այդ գործունեությունը կարող է լինել խաղ, ուսում, իր ուժերի չափով աշխատանք։ Այդ 

ընթացքում երեխան յուրացնում է իր միջավայրի սոցիալական փորձը, հասկանում է, թե 

ինչը ինչպես է արվում, սովորում է վարքի ու գործունեության նորմերն ու կանոնները, 

այսինքն՝ հասկանում է, թե ինչ կարելի է անել, իսկ ինչ՝ ոչ, ում հետ ինչպես կարելի է 

վարվել, որտեղ իրեն ինչպես պիտի պահի և այլն։ Իր շրջապատի սոցիալական նորմերի 

յուրացման այս գործընթացն էլ հենց սոցիալականացումն է։ Երեխայի վաղ 

սոցիալականացման ամենակարևոր կողմերից մեկը նրա հաղորդակցական 

կարողությունների ձևավորումն ու զարգացումն է։ 

Գրաճանաչության նախաայբբենական շրջանի պարապմունքները կառուցվում են 

հաշվի առնելով դպրոց ընդունված երեխայի տարիքային առանձնահատկությունները:  

Երեխաները երկար ժամանկ չեն կարող լսել, զբաղվել միևնույն գործողությամբ 

արագ հոգնում են: Այդ պատճառով անհրաժեշտ է գործողությունները փոխել 

յուրաքանչյուն 10-15 րոպեն մեկ: Աշխատանքը դասի ժամանակ կազմակերպվում է 

այնպես, որ զրոիցներն ընդհատվեն երեխաների ակտիվ գործողությամբ՝ ֆիզկուլտ 

դադարներով: 

Բազմապիսի և բազմաբովանդակ են մանկական ուսուցողական խաղերը: Դրանք 

երեխային ծանոթացնում են նյութական մշակույթի գանձերի հետ, նրա առաջ բացում են 

                                                      
5  Ջ. Գյուլամիրյան, Մայրենիի ուսումնասիրման մեթոդիկա, Երևան, «Զանգակ» հրատ. 2018, էջ 88-89 

բնության գաղտնիքները, տարրական գիտելիքներ են տալիս հասարակական 

երևույթների մասին: 

Խաղերի ընթացքում երեխան դիտում է, համեմատում, հակադրում և 

համակարգում է այս կամ առարկայի հատկանիշը, կատարում է մատչելի, տարրական 

վերլուծություններ և ընդհանրացումներ: Այդ խաղերը երեխայի մեջ միաժամանակ 

դաստիարակում են ճարպկություն, հնարամտություն, կազմակերպվածություն, 

գիտակցականություն, խաղի կանոնները կիրառելու, սեփական հետաքրքրությունները 

կոլեկտիվին ենթարկելու ունակություններ և հմտություններ: 

 

Գրաճանաչության շրջանում աշակերտների խոսքի զարգացման աշխատանքի 

ձևերը 

Երեխաներին մայրենի լեզու սովորեցնելն ունի երեք նպատակ. նախ` երեխաների մեջ 

զարգացնել այն բնատուր հոգեկան ընդունակությունը, որ կոչում են խոսելու ձիրք, 

երկրորդ` միջոց տալ երեխաներին գիտակցաբար տիրապետելու մայրենի լեզվի 

գանձերին և երրորդ` երեխաներին յուրացնել տալ այդ լեզվի տրամաբանությունը, 

այսինքն` նրա քերականական օրենքները` իրենց տրամաբանական համակարգով:Վերը 

նշվածից ակնհայտ է դառնում, որ խոսքը բաղկացած է երեք հիմնական 

բաղադրամասերից` բառապաշար, քերականություն, խոսք կառուցելու կարողություն: 

Սրանք խոսքի մեջ հանդես են գալիս անխզելի փոխկապակցության ու միասնության մեջ: 

Խոսքի զարգացման համար բացառիկ կարևոր նշանակություն ունի հարուստ 

բառապաշարը: Իսկ բառապաշարի հարստացման համար պետք են մի շարք 

նախադրյալներ: Դրանցից են ուսուցչի գրագետ խոսքը, գրքի տեքստերը, դրանց շուրջ 

բազմաշերտ աշխատանքը: Սակայն սրանք պասիվ գործոններ են և ինքնաբերաբար չեն 

զարգացնում սովորողի խոսքը: Հարկավոր է խոսքի բարձր ակտիվություն, այնպիսի 

պայմանների և միջավայրի ստեղծում, որտեղ երեխան ունենա խոսելու և գրելու պահանջ: 

Երեխայի խոսքի ձևավորման գործընթացը կառուցվում է ոչ միայն ընդհանուր 

դիդակտիկական, այլև որոշակի մեթոդական սկզբունքների հիման վրա, որոնցով 

ղեկավարվելիս մանկավարժն ընտրում է համապատասխան մեթոդներ, հնարքներ ու 

ձևեր:  Բազմազան են բանավոր խոսքի զարգացման աշխատանքի ձևերը: Դրանց 

արդյունավետությունը պայմանավորված է նաև ուսուցչի մայրենիին տիրապետոլու 

աստիճանով և սեփական նախաձեռնությամբ մշակված մեթոդների գործունեությամբ:6 

Այդ սկզբունքները ելնում են երեխայի լեզվի և խոսքի յուրացման 

օրինաչափություններից և արտացոլում են մայրենի լեզվի ուսուցման 

առանձնահատկությունները։ 

Երեխանեի խոսքի զարգացման համար Այբբենարանում նախատեսված են 

բազմաբնույթ միջոցներ: Առաջին հերթին պետք է նկատի ունենալ բնագրի ընձեռած 

հնարավորությունները և աշխատանքը, նրա շուրջ` կարդալ, պատմել, պատասխանել 

բնագրին վերաբերող հարցերին: Խոսքի զարգացմանը նպաստում են նաև 

նախապատրաստական զրույցների ընթացքում առաջացած հարցերի շուրջ 

դատողություններ անելը, ստեղծված խնդրահարույց իրավիճակներից դուրս գալու ելքեր 

փնտրելիս դատողություններ անելը: 

Այբբենական շրջանում խոսքի զարգացմանը նպատակաուղղված բազմաթիվ 

նկարների առաջադրանքները ևս նպասում են դպրոցականի բառապաշարի 

հարստացմանը: Ներկայացնենք դրանցից մի քանիսը, որոնք մենք իրականացրել ենք մեր 

փորձարարական աշխատանքի ընթացքում: 

Առաջադրանք: «Այնպես նկարագրի՛ր, որ հասկանա»: Երեխան հայտնվում է 

խնդրահարույց իրավիճակում, պետք է որևէ մեկին բացատրի, թե ինչ է այս կամ այն 

առարկան, ընդ որում պետք է այնպես բացատրի, որ դիմացինը հասկանա, թե ինչի մասին 

է խոսքը: 

Խոսքի զարգացման միջոցների և ձևերի համակարգում առանձահատուկ տեղ է 

գրավում մայրենիի դասերին իրականացվող բառային աշխատանքը, որի հիմնական 

նպատակը բառապաշարի հարստացումն է: Պետք է տրվի ոչ միայն բառի 

բացատրությունը, այլև վերհիշվի ծանոթ բառերի հոմանիշներն ու հականիշները, 

կարևորվեն խոսքի մեջ դրանց գործածմանը միտված աշխատանքները: Ինչպես երևում է 

մեր հետազոտությունից երեխայի բառապաշարաի դժվարությունները կազմում են 50%: 

Հետևաբար, բառապաշարը զարգացնելու աշխատանքներին մեծ տեղ պետք է հատկացնել 

գրաճանաչության շրջանում: 

Այսպիսի բազմաթիվ առաջադրանքներ կան Այբբենարանում: Մեր 

                                                      
6 Խումարյան Վ.,  Բանավոր խոսքի զարգացման ուղղությամբ տարվող աշխատանքներ.2000թ.5, 10 էջ: 

մանկավարժական պրակտիկայի ընթացքում երեխաների բառապաշարը նոր բառերով 

հարստացնելու համար կիրառել ենք այբբենարանի էջերի նկարները, բառաշարքերն ու 

փոքրիկ բնագրերը հսկայական նյութ են տալիս բառային աշխատանքի համար: Նոր կամ 

անծանոթ բառերի մեծ մասը դասագրքի էջում սովորաբար տրված է լինում երկու անգամ` 

բառաշարքերում կամ նկարներով և կապակցված նյութի մեջ: Առաջին քայլով դասարանը 

բացատրում ու պարզաբանում է բառիմաստը, երկրորդով` ուսուցիչը ստուգում է իմաստի 

ըմբռնումը, իսկ եթե բառը միայն բառաշարքում է տրված, այն կարելի է շարժական 

տառերով կազմել ու կարդալ տալ, գործածել բառակապակցությունների ու 

նախադասությունների մեջ և այլն: 

Գրճանաչության շրջանում աշակերտների խոսքի զարգացման աշխատանքի 

ձևերից է նաև բառակապակցությունների կազմումը: Բառերի կապակցման, դրանց միջև 

իմաստային կապեր հաստատելու հատկանիշը առարկային վերագրելու ամենապարզ ձևն 

է: Այն կարևոր ու անփոխարինելի նշանակություն ունի խոսքի գեղեցկացման ու 

հարստացման համար: Ուստի բառակապակցություններ կազմելիս աշխատանքի վրա 

հատուկ ուշադրություն ենք դարձրել  դրան որոշակի տեղ  ենք տվել մեր կողմից 

իրականացրած աշխատանքների ընթացքում: Օրինակ՝  առարկայի համար պետք է 

հատկանիշներ գտնել տալ (խնձոր-քաղցր, կարմիր, թթու, կանաչ, դեղին, հասած, խակ), 

կամ էլ հատկանիշի համար կրող առարկա (կարմիր-դրոշ, վարդ, զգեստ, ծաղիկ, մատիտ): 

Խոսքի զարգացման համար կիրառել ենք նաև  նախադասություն կազմելու շուրջ 

տարաբնույթ աշխատանքնե: Նախադասությունը իմաստալից խոսքի ամենափոքր 

միավորն է, որի մեջ բառերը քերականական հատկանիշներով համաձայնվում են: 

Կապակցված խոսքի ստեղծումը խոսքի զարգացման ուղղությամբ տարվող 

աշխատանքների բարձրակետն է, որովհետև այդ ուղղությամբ տարվող աշխատանքների 

վերջնական նպատակը կապակցված խոսք ստեղծելու աշակերտների կարողության 

ձևավորումն է: Հենց այս խոսքն էլ սովորաբար հարուստ է լինում խոսքի բոլոր 

տեսակներով, և բնագրի շուրջ այս ուղղությամբ ստեղծագործական-որոնողական 

աշխատանքը կարող է արդյունավետ լինել: Խոսքի զարգացման աշխատանքի 

կարևորագույն ձևերից է թեմատիկ նկարների շուրջ կապակցված պատմությունների 

ստեղծումը, տեսածի, լսածի, զգացածի ու խորհածի վերարտադրումը: Այս բոլոր 

դեպքերում երեխաները պետք է կապակցված ձևով ու որոշակի համակարգով պատմեն, 

խոսք կառուցեն: 

Այս իմաստով բնականաբար, ուսումնասիրվող յուրաքանչյուր նյութ աշակերտներն 

ամբողջությամբ վերարտադրում են` նպաստելով սովորեն ստեղծագործության մեջ 

ներկայացված դեպքերի և դեմքերի տրամաբանական զարգացմանը, կապակցված ու 

ավարտուն մտքերի ձևավորմանը: Հայտնի է, որ ուսուցչի խոսքը աշակերտների համար 

նմուշօրինակ է, և նա երբեմն, ինքնաբերաբար, կրկնում է ուսուցչին, նրա 

դատողությունները, որոնք աստիճանաբար դառնում են սեփական ոճ: Կարդացած բնագրի 

շուրջ աշխատելիս մենք աշակերտներին անընդհատ մղում ենք դատողական և 

գնահատողական խոսք կառուցելու` նրանց յուրացնել տալով համապատասխան 

խոսքային մոդելներ: Օրինակ` ……… ելավ, որովհետև ……… Նա բարի է, ……… քանի որ 

……… Որովհետև ……… էր, նրա գործերը չհաջողվեցին : Նա դժվարացավ, դրա համար էլ 

……… Այս օրինակները մեծապես զարգացնում և հարստացնում են երեխաների բանավոր 

խոսքը: Մեր դասալսումների,  վարած դասերի ընթացքում համոզվել ենք, որ վերը 

նշվածները մեծապես նպաստում են խոսք կառուցելու կարողության զարգացմանը:  

Անառարկելի է, որ մայրենիի դասի խնդիրներն այնքան շատ են և բազմաթիվ, որ ոչ 

միշտ է հնարավոր ստեղծել խոսքի զարգացմանը միտված իրադրություններ: Ուստի ավելի 

շահեկան է խոսքի զարգացման ծրագրային խնդիրները լուծել առանձին դասաժամերին: 

Բանավոր և գրավոր խոսքի զարգացման նպատակով իրականացրած հաղորդակցական 

իրադրությունները սկզբունքորեն իրարից տարբերվում են: Բանավոր խոսքի զարգացման 

ուղղությամբ աշխատանք պիտի իրականացվի տարրական դպրոցում դասավանդող բոլոր 

առարկաների դասերին` ուսումնական երկխոսության սահմաններում: Խոսքի 

զարգացմանը նպաստող ուսումնական երկխոսությունն է հենց այն բնական 

իրադրությունը, որի մեջ հայտվում է աշակերտը. այն կարող է լինել ինչպես ուսուցչի, 

այնպես էլ համադասարանցիների հետ, ինչպես ուսումնական, այնպես էլ 

արտաուսումնական խնդիրների շուրջ:  

Խոսքի զարգացման գործում մեծ դեր ունեն առածներն ու ասացվածքները: 

Այբբենարանում ևս կան առածներ և ասացվածքներ, որոնք սովորաբար զետեղվում են 

ընթերցանության համար նախատեսված նյութերից հետո` պայմանավորված 

ստեղծագործության բովանդակությամբ, գաղափարով և ենթատեքստով: Աշակերտներն 

այսպես հասկանում են առածների ու ասացվածքների իմաստը, ավելի ցայտուն են զգում 

նրա և ընթերցած ստեղծագործության մտքի ընդհանրությունը, դատողություններ և 

եզրահանգումներ անում: Առածներն ու ասացվածքները (նաև իմաստախոսությունները) 

այս դեպքում դառնում են բնագրի յուրատեսակ, հակիրճ ամփոփում: Այս խնդրի լուծման 

նպատակով մենք աշակերտներին հանձնարարել ենք առածներ ու ասացվածքներ,որոնք 

նրանք պետք է   կապեին իրենց կարդացած այլ ստեղծագործություններում արծարծվող 

բարոյական հիմնահարցերի, իրենց կյանքում տեղի ունեցող իրադարձություններին , 

բացատրել դրանց այլաբանական իմաստը, անել եզրակացություններ, քանզի առածներն 

ու ասացվածքները  «… ոչ թե բարոյական կանոն են հայտնում, այլ բարու պատկերն են 

նկարագրում, ոչ թե պարտականություն, այլ աշխարհի ընթացքն են բացահայտում» :Եվ 

եթե երեխաները ճիշտ և տեղին են օգտագործում առածներն ու ասացվածքները, 

նշանակում է նրանք հասկացել և գնահատել են դրանց իմաստները: Այսպիսով 

աշակերտների կառուցած խոսքի հստակությունը, տրամաբանությունը, հարստությունը, 

բովանդակությունը պայմանավորված են նյութի ընկալմամբ:Ուսումնասիրելով 

այբբենարանները նկատեցինք, որ առածներ և ասացվածքներ կան երեխաների բանավոր 

խոսքի զարգացման համար: Օրինակ՝  

Նմանը նմանին կսիրի: 

Տան կատուն էլ պիտի սիրուն լինի: 

Ուշ լինի ՝ նուշ լինի:  

Խաղողը խաղողին նայելով է քաղցրանում: 

Ամեն անգամ ծիրան ուտելիս հիշի՛ր ծիրանի ծառ տնկողին: 

Խոսքը՝ մեծին, ջուրը՝ փոքրին: 

Խոսքի զարգացման և բառապաշարի զարգացման համար այբբենարաններում շատ 

են շուտասելուկները: Դրանք զվարճանքի համար ստեղծված կատակային 

ստեղծագործություններ են: Ավելի շատ գործածվում են առաջին դասարանում 

գրաճանաչության շրջանում: Ունեն ուսուցողական նպատակ, մարզում են հիշողությունը, 

արտասանական ապարատը, և որոշակի չափով վերացնում են լեզվական արատները: 

Շուտասելուկը նախ շատ արագ և սահուն պետք է արագ կարդալ  սովորեցնել, ապա 

պահանջել որքան հնարավոր է արագ արտասանել: Դրանք նաև չափազանց 

աշխուժացնում են երեխաներին, բարձրացնում դասարանի տրամադրությունը, ստեղծում 

են անմիջական անկաշկանդ մթնոլորտ: Շուտասելուկներ կան այբբենարանի 60, 67, 75, 90, 

99, 110, 136, 138, 140 էջերում:  

Օրինակ՝ 

 

Սա ասի ՝ նա կանի,  

Նա կասի՝ սա կանի: 

Մուկը մատը մատին կտա, 

Տան կարասը պատին կտա: 

Ձուկ ուտեմ, մուկը գցեմ 

Մուկը գցեմ, ձուկը ուտեմ: 

 

Ոսկանն եմ ես, Ոսկանը. 

Ոտով հասա որսասար, 

Որսասարում որս արի՝ 

Որսկան պապիս հավասար: 

Շուշանիկը սուս անի, 

Նստի մոտը սուս անի: 

 

 

Վերը նշված շուտասելուկները զարգացնում են երեխաների բանավոր խոսքը և 

արտասանական դժվարությունները: 

Այսպիսով, ուսումնասիրելով գրաճանաչության շրջանում աշակերտների խոսքի 

զարգացման աշխատանքի ձևերը նկատեցինք, որ ուսուցիչները կիրառում են բազմազան 

և բազմաթիվ աշխատանքի ձևեր: Այս ձևերից է բառակապակցությունների կազմումը, 

թեմատիկ նկարենրի շուրջ կապակցված խոսքի պատմությունների ստեղծումը, տեսածի, 

լսածի վերարտադրումը, որոնք զարգացնում են աշակերտների բանավոր խոսքը, 

բառապաշարը: Այդ ամենը զարգացնելու համար բազմաթիվ առաջադրանքներ կան 

այբբենարաններում (առածներ, ասացվածքներ, հանելուկներ, նկարներ և այլն): 

ԵԶՐԱԿԱՑՈՒԹՅՈՒՆ 

Գիտամեթոդական գրականության ուսումնասիրումը, փորձնական դասերի 

վարումը, ուսուցիչների և երեխաների շրջանում իրականացրած հարցումները 

հնարավորություն են տալիս կատարելու հետևյալ եզրակացությունները. 

1. Հայ գրաճանաչության պատմությունը հարուստ է գրաճանաչության մեթոդներով, 

որոնցից հիմնականը և երկարակյացը հնչյունային կամ հնչական մեթոդն է, որը 

համապատասխանում է մեր լեզվի բնույթին և առանձնահատկություններին: 

2. Առաջնորդվելով ժամանակակից դպրոցի սովորողակենտրոն պահանջով՝ 

անհրաժեշտ է ավելի ճկուն դարձնել գրաճանաչության դասի կառուցվածքը՝ հաշվի 

առնելով յուրաքանչյուր սովորողի մտավոր, ֆիզիկական, հոգեբանական, 

տարիքային և այլ առանձնահատկությունները, կազմակերպել տարբերակված 

ուսուցում։ 

3. Գրաճանաչության գործընթացի արդյունավետությունը մեծապես պայմանա- 

վորվում է սովորողների խոսքի և հոգեկան գործընթացների զարգացման 

մակարդակով, որոնց զարգացմանը մեծապես նպաստում են իրավիճակային 

քննարկումները, դերային խաղերը, խմբային քննարկումները, ժամանակակից 

տեխնոլոգիաների կիրառումը: 

4. Գրաճանաչության կազմակերպման դժվարությունները հաղթահարելու համար 

կարևոր է ապահովել ուսուցման մեթոդների ու միջոցների բազմազանությունը՝ 

հարմարեցնելով դրանք սովորողների կեսափորձին, հետաքրքրություններին ու 

առանձնահատկություններին: 

5. Տպագիր ռեսուրսների հետ արդյունավետ է գրաճանաչության կազմակերպման 

ընթացքում կիրառել նաև էլեկտրոնային կրթական ռեսուրսներ՝ առաջադրանքներ, 

խաղեր, տեսաշարեր, անիմացիոն հոլովակներ և այլն: 

